
					Gwirwyd y dudalen hon

ac yna dri chae o dan y tŷ

yn disgyn trachefn i'r gors

i erlid y mwsog crin a gwlân y plu-gweunydd,

a'u plethu a'u clymu yn sownd yn y pibrwyn.

A dyna lle byddem ni'r plant

yn ddiogel mewn plet yn y clawdd tan y perthi

a'r crinddail yn gwrlid i'n cadw ni'n gynnes,

(fel plant bach y chwedl wedi i'r adar eu cuddio â dail.)

'D oedd yr awel oedd yn tricial trwy fonion y perthi

ddim yn ddigon i mhoelyd plu'r robin a'r dryw:

Ond uwch ben y perthi a'r coed, uwch ben y tŷ,

fry yn yr entrych, 'roedd y gwynt

yn twmlo'r cymylau, a'u goglais nes bo'u chwerthin gwyn

yn hysteria afreolus fel plant ar lawr cegin,

oni bydd gormod o'r chwarae'n troi'n chwithig yn sydyn

a gwynder y chwerthin yn cuchio, a duo,

a'r dagrau yn tasgu, a'r cymylau'n dianc

ar ras rhag y gwynt, rhag y goglais a'r twmlo,

yn dianc bendramwnwgl rhag pryfòc y gwynt—

y gwynt erlidus o'r tu allan i mi.

a minnau yn saff yn y plet yn y clawdd tan y dail

yn gwrando ei sŵn, y tu allan,

heb ddim byd yn digwydd y tu mewn i'r hyn wyf i

gan ofal a chrefft cenedlaethau fy nhadau

yn plannu eu perthi'n ddarbodus i'm cysgodi yn fy nydd,—

Dim—er imi fynnu a mynnu.

  ★   ★   ★ 

Ond chwarae teg 'nawr,

bydd di'n deg â thi dy hunan, a chyfadde

iti dreio dy orau i'th osod dy hun

yn nannedd y gwynt, fel y câi ef dy godi

a'th ysgwyd yn rhvdd o ddiogelwch dy rigol.

Fe ddringaist y ffawydden braffaf i'r brigyn.

ar dywydd teg yn yr haf

i redeg ras â'r gwiwerod trwy'r brigau ir, deiliog

gan fentro neidio ar eu holau o golfen i golfen;

a dringaist, y gaeaf, y boncyff noethlymun

i'r man 'roedd hi'n arswyd i'r llygad dy ddilyn

wrth ysgwyd ar y meinder fel brân ar y brigyn,

dy liniau a'th freichiau'n marchogaeth y pren

a'th lygaid ynghau gan yr ymchwydd syfrdan

fel babi yn cysgu'n ei grud gan y siglo.

